
Peter CASSAR TORREGGIANI, Dottor Joseph Apap 
Bologna u Edgar Montanaro Gauċi bħala diretturi u in 
rappreżentanza tas-soċjeta’ NBM Investments Limited 

 
 

vs 
 
 

Onorevoli Dominic MINTOFF, fil-kwalita’ tiegħu ta’ Prim 
Ministru ta’ Malta, Onorevoli Dottor Joseph Abela, fil-

kwalita’ tiegħu ta’ Ministru tal-Finanzi u Dwana u Maurice 
Abela, Denis Degiorgio u Antonio Tagliaferro 

personalment u bħala komponenti tal-Kunsill ta’ 
Amministrazzjoni mwaqqaf bis-saħħa ta’ l-Att XLV ta’ l-
1973; u b’Nota tat-13 ta’ Frar, 1980, l-Onorevoli Dottor 

Joseph Cassar assuma l-atti tal-kawża minflok l-Onorevoli 
Dottor Joseph Abela; u b’Nota tad-29 ta’ Frar, 1988, il-
Prim’Ministru u Ministru tal-Finanzi assumew l-atti tal-

kawża minflok l-Onor. Dom Mintoff u l-Onor. Joseph Abela  

Il-Qorti: 
 
 
Reġgħet rat l-Att taċ-Ċitazzjoni mressaq fis-16 ta’ 
Settembru, 1976, li bih u għar-raġunijiet hemm imfissra, l-
atturi fil-kwalita’ tagħhom imsemmija, talbu li l-Qorti (i) ssib 
li t-trasferimenti magħmulin bejn Frar u Marzu tal-1974 
minn Maria Colombos, Ida von Brockdorff, Alice von 
Brockdorff u Violet Calleja Gera tal-ishma tagħhom 1275, 
2336, 1620 u 4268 fis-soċjeta’ National Bank of Malta 
Limited favur il-Gvern ta’ Malta “without consideration” 
huma nulli u bla effett għall-finijiet u effetti kollha tal-liġi 
għaliex milquta minn vizzju tal-kunsens tagħhom, għaliex 
mingħajr kawża, għaliex ma ġewx debitament bollati kif 
trid il-liġi, u għaliex ma sarux b’kuntratt pubbliku.  Talbu 
wkoll l-ispejjeż u żammew sħaħ il-jeddijiet tagħhom għal 
kull azzjoni kompetenti lilhom kontra l-imħarrkin; 
 
Rat in-Nota tal-Eċċezzjonijiet imressqa mill-imħarrkin fit-
28 ta’ Ottubru, 1976, li biha laqgħu għall-azzjoni attriċi billi, 
preliminarjament, qalu li l-Qorti ma kellhiex il-kompetenza 
li tisma’ l-kawża ratione materiae ladarba l-każ jirrigwarda 
trasferiment ta’ ishma f’soċjeta’ kummerċjali.  Fil-mertu, 
laqgħu billi qalu li t-talba attriċi mhijiex mistħoqqa mhux 
biss għaliex it-trasferiment tal-ishma sar tajjeb u bil-
kunsens tal-azzjonisti meta l-istess ishma ma kellhom l-
ebda valur, iżda talli l-eċċipjenti ma kellhom l-ebda sehem 
fl-imsemmi trasferiment li effettivament sar fuq inizjattiva 
tad-diretturi li kellu l-bank u bl-għajnuna tal-uffiċjali tal-
bank imqabbdin mill-istess diretturi.  Żiedu jgħidu li l-kitbiet 
ta’ trasferiment kienu bollati u li t-trasferiment tal-ishma 
favur il-Gvern sar skond id-dispożizzjonijiet tal-artikolu 
11(3) tal-Att XLV tal-1973 u kien approvat mill-Kunsill ta’ 
Amministrazzjoni tal-istess bank; 
 
Rat is-sentenza mogħtija fil-25 ta’ Novembru, 19761, li 
biha u għar-raġunijiet hemm imfissra, din il-Qorti 
(diversament presjeduta) laqgħet l-ewwel eċċezzjoni 

                                                 
1
 Paġġ. 14 sa 21 tal-proċess 

preliminari u sabet li l-kawża kienet ta’ kompetenza tal-
Qorti tal-Kummerċ; 
 
Rat is-sentenza mogħtija mill-Qorti tal-Appell fl-4 ta’ Frar, 
19772, li biha u għar-raġunijiet hemm imfissra, iddeċidiet 
b’mod definittiv li l-Qorti tal-Kummerċ kienet il-Qorti 
kompetenti biex tisma’ l-kawża; 
 
Rat in-Nota ta’ astensjoni tal-15 ta’ Mejju, 19783; 
 
Rat in-Nota mressqa mill-imħarrkin fis-17 ta’ Ottubru, 
19784, b’kopja tal-kitbiet tat-trasferiment tal-ishma mertu 
tal-kawża; 
 
Rat ix-xhieda mressqa mill-partijiet; 
 
Rat id-degriet tagħha (diversament presjeduta) tad-29 ta’ 
Ġunju, 19815, li bih ħatret lill-Avukat Joseph Refalo bħala 
Mħallef supplenti sabiex jisma’ x-xhieda ta’ Louis Vella, 
liema degriet kien imħassar b’ieħor tas-7 ta’ Mejju, 1982; 
 
Rat id-degriet tagħha (diversament presjeduta) tas-17 ta’ 
Jannar, 19866, li bih ħatret lill-Avukat Patrick Vella bħala 
Assistent Ġudizzjarju biex jiġbor ix-xhieda tal-partijiet, 
liema ħatra nbidlet b’degriet ieħor tal-10 ta’ Ġunju, 19887, 
li bih inħatar bħala Assistent Ġudizzjarju sostitut l-avukat 
Paul Caruana Curran; 
 
Rat ix-xhieda miġbura mill-imsemmi Assistent Ġudizzjarju; 
 
Rat id-degriet tagħha (diversament presjeduta) tat-28 ta’ 
Ottubru, 19918, li bih u fuq talba magħmula mill-atturi 
b’rikors tagħhom tal-24 ta’ Ottubru, 1990, ħatret lil Joseph 
Żammit Tabona bħala perit komputista9; 
 

                                                 
2
 Paġġ. 24 sa 31 tal-proċess 

3
 Paġ. 40 tal-proċess 

4
 Paġġ. 42 – 6 tal-proċess 

5
 Paġ. 107 tal-proċess 

6
 Paġ. 139 tal-proċess 

7
 Paġ. 172 tal-proċess 

8
 Paġ. 223 tal-proċess 

9
 B’rikors imressaq fl-24.3.1995, l-atturi talbu li l-Qorti tibdel lill-imsemmi perit komputista minħabba 

possibilita’ ta’ konflitt ta’ interess, iżda baqgħet ma ipprovdietx dwar dik it-talba  

Rat in-Nota spjegattiva mressqa mill-atturi fit-30 ta’ April, 
199210, dwar il-ħtieġa tad-dokumenti li huma talbu li 
jiddaħħlu fl-atti tal-kawża; 
 
Rat in-Nota ta’ Astensjoni mressqa mill-Onorevoli Imħallef 
Albert Manche’ fis-26 ta’ Ġunju, 199211; 
 
Rat in-Nota ta’ Astensjoni mressqa mill-Onorevoli Imħallef 
Joseph A. Filletti12; 
 
Rat in-Nota ta’ Astensjoni mressqa mill-Onorevoli Imħallef 
Joseph D. Camilleri fis-7 ta’ Lulju, 199213; 
 
Rat id-degriet tat-13 ta’ Ottubru, 199214, li bih il-kawża 
kienet assenjata biex tkompli tinstema’ mill-Onorevoli 
Mħallef Anton Depasquale wara l-astensjoni tal-
imsemmija mħallfin; 
 
Rat in-Nota ta’ Astensjoni mressqa mill-Onorevoli Mħallef 
Giannino Caruana Demajo fid-19 ta’ Jannar, 199515; 
 
Rat il-verbali tas-smigħ bejn id-29 ta’ Mejju, 1996 u s-16 
ta’ April, 2003, li fihom il-kawża kienet qiegħda tistenna l-
eżitu ta’ kawża Kostituzzjonali dwar mertu li jolqot il-
kwestjoni fil-kawża tal-lum; 
 
Rat id-degriet tagħha (diversament presjeduta) tat-23 ta’ 
Ġunju, 200316, li bih l-imħallef sedenti astjena milli jkompli 
jisma’ l-kawża biex terġa’ titqiegħed ma’ u tistenna l-eżitu 
tal-imsemmija kawża Kostituzzjonali; 
 
Rat id-degriet tagħha (diversament presjeduta) tas-26 ta’ 
Ġunju, 200317, li bih l-imħallef sedenti ordna li l-proċess 
jintbagħat lura mill-ġdid għand l-imħallef li kien astjena 
milli jkompli jisma’ l-kawża fid-degriet mogħti fil-jiem ta’ 
qabel; 

 Paġġ. 228 – 230 tal-proċess 
11

 Paġ. 237 tal-proċess 
12

 Paġ. 238 tal-proċess 
13

 Paġ. 239 tal-proċess 
14

 Paġ. 240 tal-proċess 
15

 Paġ. 253 tal-proċess 
16

 Paġ. 547 tal-proċess 
17

 Paġ. 548 tal-proċess 

Rat in-Nota ta’ Astensjoni mressqa mill-Onorevoli Mħallef 
Philip Sciberras fis-7 ta’ Lulju, 200318; 
 
Rat id-degriet tagħha (diversament presjeduta) tat-2 ta’ 
Diċembru, 200319, li bih ordnat li jinġiebu quddiemha l-atti 
taż-żewġ Rikorsi Kostituzzjonali numri 389/92 u 390/92 
biex jinstemgħu flimkien ma’ din il-kawża; 
 
Rat in-Nota ta’ Astensjoni mressqa mill-Onorevoli Mħallef 
Gino Camilleri fl-10 ta’ Marzu, 200620; 
 
Rat li din il-kawża ġiet assenjata lil din il-Qorti kif issa 
presjeduta f’Marzu tal-2006; 
 
Rat il-verbal tas-smigħ tas-17 ta’ Ottubru, 200621, li bih l-
avukati difensuri tal-partijiet qablu li din il-kawża tistenna l-
eżitu tal-kawża Kostituzzjonali numru 390/92; 
 
Rat il-verbali tas-smigħ bejn is-16 ta’ Jannar, 2007 u l-21 
ta’ Ottubru, 2009, li fihom il-kawża kienet titħalla tistenna l-
eżitu tal-imsemmija kawża Kostituzzjonali; 
 
Rat in-Nota ta’ Sottomissjonijiet imressqa mill-atturi fit-30 
ta’ Novembru, 200922; 
 
Rat in-Nota ta’ Sottomissjonijiet imressqa mill-imħarrkin 
fid-29 ta’ April, 201023; 
 
Rat id-degriet tagħha tas-27 ta’ Mejju, 201024, li bih 
laqgħet talba magħmula mill-imħarrkin b’rikors tagħhom 
tad-29 ta’ April, 2010 (u mhux oppost mill-atturi) biex 
jitħallew iressqu Eċċezzjoni Ulterjuri tal-preskrizzjoni tal-
azzjoni attriċi; 
 
Rat in-Nota tal-Eċċezzjonijiet Ulterjuri mressqa mill-
imħarrkin fl-4 ta’ Ġunju, 2010, li biha huma qalu li l-azzjoni 

 Paġ.. 550 tal-proċess 
19

 Paġ. 553 tal-proċess 
20

 Paġ. 561 tal-proċess 
21

 Paġ. 566 tal-proċess 
22

 Paġġ. 583 sa 650 tal-proċess 
23

 Paġġ. 653 sa 675 tal-proċess 
24

 Paġ. 679B  tal-proċess 

attriċi għar-rexxissjoni tat-trasferimenti waqgħet billi kien 
laħaq għalaq iż-żmien mogħti mil-liġi għal azzjoni bħal din 
skond l-artikoli 1222 u 1223 tal-Kodiċi Ċivili; 
 
Rat ir-Replika mressqa mill-atturi fis-7 ta’ Lulju, 201025, 
għan-Nota ta’ Sottomissjonijiet tal-imħarrkin; 
 
Rat il-Kontro-Replika mressqa mill-imħarrkin fit-22 ta’ 
Lulju, 201026; 
 
Rat is-sentenza tagħha tal-15 ta’ Ottubru, 201227, li biha u 
għar-raġunijiet hemm imfissra, ċaħdet l-eċċezzjoni ulterjuri 
mressqa mill-imħarrkin dwar il-preskrizzjoni tal-azzjoni 
attriċi; 
 
Rat in-Nota ta’ Sottomissjonijiet imressqa mill-imħarrkin fil-
15 ta’ Novembru, 201228, dwar il-mertu tal-kawża; 
 
Rat in-Nota ta’ Sottomissjonijiet imressqa mill-kumpannija 
attriċi fl-14 ta’ Frar, 201329, bi tweġiba għal dik tal-
imħarrkin; 
 
Rat l-atti kollha tal-kawża; 
 
Rat id-degriet tagħha tas-26 ta’ Frar, 2013, li bih ħalliet il-
kawża għas-sentenza; 
 
 
Ikkunsidrat: 
 
 
Illi din hija azzjoni għat-tħassir ta’ kitbiet ta’ trasferiment ta’ 
ishma li saru minn xi azzjonisti tan-National Bank of Malta 
bejn Frar u Marzu tal-1974 bla ħlas, u dan minħabba li 
qiegħed jingħad li l-kitbiet huma milquta minn vizzju tal-
kunsens, għaliex saru mingħajr ma tħallas korrispettiv, 
għaliex ma kenux debitament bollati u għaliex ma sarux 

 Paġġ. 684 sa 707 tal-proċess 
26

 Paġġ. 709 – 716 tal-proċess 
27

 Paġġ. 848 sa 859 tal-proċess 
28

 Paġġ. 860 – 9 tal-proċess 
29

 Paġġ. 872 sa 880 tal-proċess 

b’att pubbliku.  L-azzjoni tressqet minn kumpannija li xtrat 
id-drittijiet litiġjużi tal-imsemmija azzjonisti; 
 
Illi għal din l-azzjoni l-imħarrkin laqgħu billi qalu, b’mod 
preliminari, li l-Qorti ma kenitx kompetenti ratione 
materiae biex tisma’ l-kawża billi l-kawża tirrigwarda t-
trasferiment ta’ ishma, liema att jikkostitwixxi att ta’ 
kummerċ.  Fil-mertu laqgħu billi qalu li t-talba attriċi 
mhijiex mistħoqqa mhux biss għaliex it-trasferiment tal-
ishma sar tajjeb u bil-kunsens tal-azzjonisti meta l-istess 
ishma ma kellhom l-ebda valur, iżda talli l-eċċipjenti ma 
kellhom l-ebda sehem fl-imsemmi trasferiment li 
effettivament sar fuq inizjattiva tad-diretturi li kellu l-bank u 
bl-għajnuna tal-uffiċjali tal-bank imqabbdin mill-istess 
diretturi.  Żiedu jgħidu li l-kitbiet ta’ trasferiment kienu 
bollati u li t-trasferiment tal-ishma favur il-Gvern sar skond 
id-dispożizzjonijiet tal-artikolu 11(3) tal-Att XLV tal-1973 u 
kien approvat mill-Kunsill ta’ Amministrazzjoni tal-istess 
bank; 
 
Illi l-eċċezzjoni dwar liema Qorti messha tisma’ l-każ 
inqatgħet b’mod definittiv bis-sentenza mogħtija mill-Qorti 
tal-Appell fl-4 ta’ Frar, 1977, billi laqgħet l-imsemmija 
eċċezzjoni u qalet li l-kawża kellha tinstema’ mill-Qorti tal-
Kummerċ; 
 
Illi għal żmien twil din il-kawża kienet tħalliet tistenna l-
eżitu ta’ żewġ kawżi Kostituzzjonali (miftuħa minn uħud 
oħrajn mill-azzjonisti tal-Bank fl-199230) u dan minbarra li 
bosta mill-imħallfin li quddiemhom ġiet assenjata l-kawża, 
għal raġuni jew oħra, astjenew milli jkomplu jisimgħuha;   
 
Illi, b’żieda ma’ dan, fl-4 ta’ Ġunju, 2010, l-imħarrkin 
ressqu l-eċċezzjoni ulterjuri li l-azzjoni tal-kumpannija 
attriċi waqgħet bil-preskrizzjoni tas-sentejn skond l-artikoli 
1222 u 1223 tal-Kodiċi Ċivili; 
 
Illi b’sentenza mogħtija fil-15 ta’ Ottubru, 2012, din il-Qorti 
ċaħdet l-imsemmija eċċezzjoni preliminari ulterjuri dwar il-
preskrizzjoni; 

 Rik. 389/92 u 390/92 u li s-sentenza f’din tal-ahhar qed tinghata illum ukoll minn din il-Qorti kif 
presjeduta 

Illi, għalkemm kienu tressqu ħafna xhieda dwar il-mertu 
tal-kawża, u minkejja li saru Noti b’sottomissjonijiet, sa 
wara li tqajmet l-imsemmija eċċezzjoni ulterjuri, l-ebda 
waħda mill-partijiet ma kienet ressqet sottomissjonijiet 
dwar aspetti tal-mertu tal-kwestjoni li dwarha saret din il-
kawża u n-noti mressqa x’aktarx iffukaw fuq il-kwestjonijiet 
ta’ natura kostituzzjonali jew konvenzjonali li huma l-qofol 
tal-kawżi konnessi ma’ din.  Dan sar fuq stedina ta’ din il-
Qorti, u tressqu s-sottomissjonijiet mill-partijiet bejn 
Novembru tal-2012 (min-naħa tal-imħarrkin) u Frar tal-
2013 (min-naħa tal-atturi); 
 
Illi l-Qorti issa tista’ taqta’ dwar il-mertu tal-kwestjoni; 
 
Illi mill-fatti li joħorġu mill-atti tal-kawża jirriżulta li bejn it-3 
ta’ Jannar, 1974 u l-5 ta’ Jannar, 1974, Maria Colombos, 
Violet Calleja (Gera), Alice von Brockdorff, u Ida von 
Brockdorff (flimkien ma’ Eileen u Joseph Benċini), li lkoll 
kienu azzjonisti fin-National Bank of Malta Limited (aktar ’il 
quddiem imsejjaħ “il-Bank”), iffirmaw dokumenti biex 
jittrasferixxu l-ishma li huma kellhom fil-Bank lill-Gvern ta’ 
Malta, rappreżentat fuq kull waħda mill-imsemmija kitbiet 
minn Ronald Chalmers31.  Fl-ebda wieħed minn dawn it-
trasferimenti ma sar ħlas lil min kien qed jittrasferixxi l-
ishma.  Fil-każ tal-kitba ta’ Ida von Brockdorff u l-
miżżewġin Benċini, tniżżel in-notament li “This transfer 
covers only fifty percent of the abovementioned shares, 
that is 25% (twenty five per cent) belongs to Mrs Ida 
Brockdorff and 25% twenty five per cent) belonging to Mrs 
Eileen Benċini as the other 25 % belong to ...  and the 
remaining 25% will eventually be inherited by another 
person.  This transfer is being effected on the 
understanding that such a transfer to Government is 
absolutely essential and indispensable for the Bank to 
continue to operate”; 
 
Illi ftit żmien qabel ma saru l-imsemmija trasferimenti, u 
preċiżament b’seħħ minn l-aħħar jiem ta’ Novembru tal-
1973, għadd kbir ta’ persuni li kellhom depożiti fil-Bank 

                                                 
31

 Dokti “E” sa “Ħ”, f’paġġ. 43 – 6 tal-proċess 

kienu bdew jiġbdu l-flus tagħhom.   Fis-sitta (6) ta’ 
Diċembru, 1973, deher li minn żewġ fergħat partikolari tal-
Bank kienu qegħdin jinġibdu mid-depożitanti ammonti 
mhux tas-soltu32.  Kulma jmur, din ix-xejra bdiet titqawwa 
sa ma fil-11 ta’ Diċembru, 1973, nġibdet somma kbira u d-
diretturi tal-Bank bdew jitħassbu tassew dwar dak li kien 
qed jiġri, minħabba li l-ġbid konsistenti ta’ flus min-naħa 
tad-depożitanti tal-Bank kien waqqa’ l-likwidita’ tiegħu għal 
livell aktar baxx minn dak mitlub mil-liġi33.  Fil-fatt kien 
hemm “run” fuq il-Bank u dan kien sar fatt magħruf mill-
pubbliku u lill-Gvern, li jidher li saħansitra hedded li jiġbed 
mill-Bank id-depożiti f’isem xi kumpanniji parastatali34.  
Lejliet, madwar ħamsin fil-mija (50%) tal-azzjonisti kienu 
iffirmaw dikjarazzjoni li biha qablu li jgħaddu l-assi tal-
bank lill-Gvern ta’ Malta; 
 
Illi bejn is-sebgħa (7) ta’ Diċembru35 u l-għaxra (10) ta’ 
Diċembru, 197336, saru laqgħat bejn it-tmexxija tal-Bank u 
l-Gvern, bis-sehem tal-Gvernatur tal-Bank Ċentrali, l-
Avukat Ġenerali u xi ministri tal-kabinett.  Matul dawn il-
laqgħat, it-tmexxija tal-Bank talbet lill-Gvern biex iħallihom 
iduru għall-għajnuna ta’ banek barranin korrispondenti tal-
istess Bank jew għall-intervent tal-Bank Ċentrali biex 
jaċċetta l-assi tal-istess Bank li kienu “mhux faċilment 
realiżżabbli”37 bħala garanzija biex il-bank ikun f’qagħda li 
jiġġieled il-kriżi li dak il-ħin kien għaddej minnha.  Il-Prim 
Ministru ta direttivi lill-Bank Ċentrali biex jaġixxi biex jirfed 
lill-Bank jekk ikun awtoriżżat mill-Ministru, u ta lit-tmexxija 
tal-Bank żmien qasir biex jikkonvinċu lil minn tal-anqas 
żewġ-terzi (2/3) tal-azzjonisti biex iċedu l-ishma tagħhom 
favur il-Gvern, qabel ma jersaq quddiem il-Parlament biex 
jgħaddi malajr liġi li kienet diġa’ mfassla; 
 
Illi fil-11 ta’ Diċembru, 1973, inżammet laqgħa oħra tal-
Bord tad-Diretturi tal-Bank li għaddiet riżoluzzjoni biex 
jgħaddu l-Bank lill-Gvern u ħatru tlieta min-nies – is-Sur 
Louis Vella (Chairman tal-Bank), l-Avukat Philip Attard 

 Xhieda ta’ P.L. Henry Micallef 5.5.1986, f’paġ. 160 tal-proċess  
33

 Xhieda ta’ Antoine Tagliaferro 29.8.1990, f’paġ. 328 tal-proċess 
34

 Xhieda tal-P.L. Joseph Żammit 27.3.1992, f’paġ. 404 tal-proċess 
35

 Minuti tal-laqgħa f’paġġ. 1005 – 6 tal-Atti tal-Kawża 390/92Kost 
36

 Minuti tal-laqgħa f’paġġ. 1007 – 9 tal-Atti tal-Kawża 390/92JRM 
37

 Xhieda ta’ Edgar Montanaro Gauċi 3.10.1990, f’paġ. 378 tal-proċess 

Montalto u l-Maġġur Austin Cassar Torreggiani – biex 
jidhru għall-Bank fuq l-atti kollha meħtieġa tat-
trasferiment38;    
 
Illi l-Bank waqqaf in-negozju tiegħu fit-12 ta’ Diċembru, 
1973, u dak inhar kienet irtirata l-liċenza biex jissokta 
jaħdem39.   Id-diretturi tal-Bank ġew mgħarrfa bl-irtirar tal-
liċenza mill-Pulizija matul il-lejl fis-sigħat bikrin ta’ dak 
inhar.  L-għada, l-Bank beda jitħaddem (b’operazzjonijiet 
limitati) mill-Kunsill ta’ Amministrazzjoni li kien twaqqaf 
bis-saħħa ta’ Att XLV tal-1973 mgħoddi b’mod unanimi 
mill-Parlament fit-12 ta’ Diċembru, u li l-għan tiegħu kien li 
jieħu ħsieb l-assi u d-djun tal-Bank, isalva l-impieg tal-
ħaddiema tiegħu u jħares il-likwidita’ bil-ħsieb li jħares id-
depożiti li kienu saru miegħu mid-depożitanti40.  Il-Kunsill 
kien magħmul minn tlieta min-nies – u jiġifieri minn 
Maurice Abela, bħala Chairman, Dennis Degiorgio u 
Antoine Tagliaferro, li kien u baqa’ jaqdi d-dmirijiet ta’ 
assistant manager tal-Bank41; 
 
Illi fit-12 ta’ Diċembru, 197342, wkoll, xi azzjonisti ressqu 
talba b’rikors quddiem il-Qorti ta’ Ġurisdizzjoni Volontarja 
(dak iż-żmien kienet għadha magħrufa bħala s-
Sekond’Awla tal-Qorti Ċivili) biex jitħallew jivvotaw biex 
jgħaddu sehemhom fil-Bank lill-Gvern bla ebda 
konsiderazzjoni.  Wara li semgħet ħames (5) xhieda43, dik 
il-Qorti laqgħet it-talba b’degriet mogħti dak inhar stess44; 
 
Illi fit-3 ta’ Jannar, 1974, saret laqgħa għall-azzjonisti tal-
Bank fis-sede tal-Kamra tal-Kummerċ li matulha uffiċjali 
tiegħu għarrfuhom bil-qagħda45.  Min indirizza l-laqgħa 
ssuġġerixxa li l-azzjonisti li kienu għadhom ma assenjawx 
l-ishma tagħhom lill-Gvern jagħmlu dan, għalkemm ma 
kienx qiegħed jobbliga lil ħadd jagħmel hekk46; 

 Notamenti Dr. R.A. Staines, f’paġġ. 1848 – 9 tal-Atti tal-Kawża 390/92 Kost 
39

 Xhieda ta’ James Gollcher 30.10.1990 f’paġ. 395 tal-proċess 
40

 Xhieda ta’ Antoine Tagliaferro 31.7.1990, f’paġ. 323 tal-proċess  
41

 Ibid., f’paġ. 324 tal-proċess 
42

 Dok f’paġ. 1399 tal-Atti tal-kawża 390/92 Kost 

 Ara kopja tal-verbali tax-xhieda f’paġġ. 1402 – 6 tal-Atti tal-kawża 390/92 Kost 
44

 Ara kopja tad-degriet f’paġġ. 1400 – 1 tal-Atti tal-Kawża 390/92 Kost   
45

 Xhieda ta’ Dr Robert A Staines 16.5.2007, f’paġ. 1855 tal-Atti tal-kawża 390/92 Kost 
46

 Dok “Ċ”, f’paġ. 503 tal-proċess 

Illi fit-22 ta’ Marzu, 1974, sar ftehim li bih l-assi u d-djun 
tal-Bank għaddew minn fuq isem il-Bank għal fuq isem 
bank ġdid li twaqqaf b’dan il-għan (Bank of Valletta 
Limited).  Dan sar wara li l-Gvern kien diġa’ kiseb iżjed 
minn tnejn minn kull tlieta (2/3) tal-ishma tal-Bank47.  It-
trasferiment seħħ bis-saħħa ta’ att nutarili tat-22 ta’ Marzu, 
1974, fl-atti tan-Nutar Dottor Maurice Gambin, li kellu 
jidħol fis-seħħ jumejn wara; 
 
Illi f’Lulju tal-197448, wara rakkomandazzjoni li saret f’dan 
is-sens mill-Bank Ċentrali ftit jiem qabel49, ħassar il-liċenzi 
tal-Bank u kif ukoll ta’ Tagliaferro Bank Limited;   
 
Illi b’ittra uffiċjali mressqa fis-17 ta’ Diċembru, 197550, l-
imsemmija Calleja Gera, von Brockdorff u Colombos 
(flimkien ma’ bosta oħra mill-azzjonisti li kienu ttrasferew l-
ishma tagħhom fil-Bank) interpellaw lill-imħarrkin biex 
“jirripristinaw li stat ta fatt esistenti qabel ma saru l-
imsemmija trasferimenti invalidi bir-restituzzjoni lill-mittenti 
tax-shares, bid-drittijiet kollha tagħhom”; 
 
Illi xi ftit taż-żmien wara f’Ġunju tal-197651, twaqqfet il-
kumpannija attriċi (aktar ’il quddiem imsejħa “NBMI”).  
Permezz ta’ kitbiet li saru f’Ġunju tal-197652, Violet Calleja 
Gera, Ida von Brockdorff, Maria Colombos u Alice von 
Brockdorff, assenjaw il-jeddijiet litiġjużi  (jiġifieri t-talba 
tagħhom u l-jedd ta’ azzjoni biex jitolbu t-tħassir tat-
trasferiment li huma għamlu tal-ishma li kellhom fil-Bank 
lill-Gvern ta’ Malta) rispettivi tagħhom lil NBMI.  Din l-
assenjazzjoni saret għall-konsiderazzjoni ta’ mitt (100) 
sehem ordinarju fl-istess NBMI għal kull sehem ordinarju li 
ċ-ċedenti kellhom fil-Bank qabel ma assenjawhom lill-
Gvern f’Jannar tal-1974; 
 
Illi b’ittra uffiċjali mressqa fit-18 ta’ Awissu, 197653, kontra 
l-imħarrkin, NBMI irriferiet għall-ittra uffiċjali li ntbagħtet 

 Xhieda ta’ Dennis Degiorgio 24.9.1990, f’paġġ. 337 – 8 tal-proċess 
48

 Dok f’paġ. 1020 tal-Atti tal-Kawża 390/92 Kost 
49

 Dok f’paġ. 1017 tal-Atti tal-kawża 390/92 Kost  
50

 Dok “EAM1”, f’paġ. 767 tal-proċess 
51

 Affidavit ta’ Adrian Busietta § 120, f’paġ. 141 tal-Atti tal-Kawża 390/92Kost 
52

 Dokti “A” sa “D”, f’paġġ. 5 – 8 tal-proċess 
53

 Dok “EAM2”, f’paġ. 772 tal-proċess 

mill-istess azzjonisti f’Diċembru tas-sena ta’ qabel u 
tenniet l-istess talbiet;  
 
Illi din il-kawża nfetħet fis-16 ta’ Settembru tal-1976;      
  
Illi għal dak li jirrigwarda l-konsiderazzjonijiet ta’ natura 
legali marbutin mal-azzjoni attriċi u l-eċċezzjonijiet fil-
mertu mressqin dwarha, wieħed għandu jżomm quddiem 
għajnejh li l-azzjoni attriċi ta’ NBMI hija waħda ta’ 
rexxissjoni.  Tinbena fuq erba’ (4) ċirkostanzi.  Dawn 
huma (i) vizzju tal-kunsens, (ii) negozju mingħajr kawża 
(jiġifieri bla ma kien hemm ħlas jew konsiderazzjoni għat-
trasferiment magħmul), (iii) nuqqas ta’ bollar tal-kitbiet, u 
(iv) li l-imsemmija trasferimenti ma sarux b’att pubbliku.  
Dwar il-kawżali tan-nuqqas ta’ bollar tal-kitbiet (iii), NBMI 
ma baqgħetx tinsisti54.  F’dak li jirrigwarda l-kawżali tal-
vizzju tal-kunsens, NBMI tibniha kemm fuq (a) l-iżball u kif 
ukoll (b) fuq il-vjolenza; 
 
Illi l-Qorti jidhrilha li huwa xieraq li tibda billi tgħid li l-
azzjoni li għandha quddiemha tressqet minn NBMI li hija 
kumpannija kummerċjali.  Din il-kumpannija kisbet il-
jeddijiet litiġjużi ta’ xi azzjonisti u, f’isem erba’ minnhom, 
qiegħda tressaq din il-kawża ta’ rexxissjoni ta’ atti 
magħmula mill-imsemmija erba’ persuni.  Il-Qorti tqis li 
dawn il-fatti huma ta’ siwi kbir minħabba n-natura tal-
azzjoni li tressqet u, aktar u aktar, minħabba r-raġunijiet li 
fuqhom tinbena.  Dan jingħad minħabba li NBMI ma kellha 
l-ebda sehem fil-ġrajja li huma l-mertu tal-azzjoni attriċi u 
jidher li nħalqet bil-ħsieb li tiġbor kollettivament l-interessi 
ta’ azzjonisti tal-Bank li kienu għaddew minn esperjenza 
komuni u li f’isimhom tiġġieled għall-jeddijiet li huma 
jippretendu li għad fadlilhom fuq l-ishma u l-assi tal-Bank.  
Kemm hu hekk, kull wieħed mill-azzjonisti ta’ NBMI 
ingħata f’ishma b’daqs kemm kellu fil-Bank qabel ma 
dawk l-ishma għaddew għand il-Gvern.  Jibqa’ l-fatt li 
NBMI ma kenitx hija nnifisha l-vittma tal-vjolenza jew tal-
iżball allegati u lanqas il-parti li dehret fuq l-atti ta’ 
trasferiment minnha impunjati. Għalkemm mhuwiex 
eskluż fid-duttrina li persuna ġuridika wkoll tista’ tressaq 

 Ara par. 37 tan-Nota ta’ Sottomissjonijiet, f’paġ. 879 tal-proċess 

pretensjoni għal rexxissjoni ta’ kuntratt55, fil-każ tal-lum it-
talbiet attriċi jirrigwardaw atti ta’ trasferiment li saru minn 
persuni fiżiċi u li seħħew xhur qabel ma twieldet l-istess 
NBMI; 
 
Illi kull waħda mill-kitbiet li saru mill-azzjonisti favur NBMI 
tikkostitwixxi ċessjoni ta’ jedd litiġjuż kif imfissra fl-artikolu 
1469 tal-Kodiċi Ċivili.  L-imsemmija kitbiet iħarsu l-ħtiġijiet 
mitluba mil-liġi għal ċessjonijiet ta’ din l-għamla, u dan billi 
fuq kull waħda mill-kitbiet imsemmija hemm tifsira tal-jedd 
li l-azzjonist kien qiegħed jassenja lil NBMI, il-korrispettiv li 
kien qiegħed jingħata lil kull azzjonist bħala 
konsiderazzjoni taċ-ċessjoni (u li għalhekk jiddistingwiha 
minn donazzjoni)56 u saret bil-miktub57.  Il-fatt li ċ-ċedent 
ma tħallasx minnufih għaċ-ċessjoni magħmula minnu ma 
jnaqqas xejn mis-siwi taċ-ċessjoni nfisha58.  Il-Qorti hija 
tal-fehma wkoll li, bis-saħħa taċ-ċessjoni, kull wieħed u 
waħda miċ-ċedenti għadda lil NBMI il-jeddijiet personali 
tiegħu safejn jissemma f’kull waħda mill-kitbiet ta’ ċessjoni 
hekk magħmula, magħdud kull jedd ieħor ta’ azzjoni 
maħsub li jħares il-jedd litiġjuż ċedut.   Bilkemm hemm 
għalfejn jingħad li l-jeddijiet ta’ NBMI bħala ċessjonarja tal-
jedd litiġjuż tal-azzjonisti tal-Bank huma dawk tal-istess 
ċedenti u ma jistgħux ikunu usa’ minnhom; 
 
Illi min-natura nfisha tal-azzjoni, biex jitqies is-siwi tat-
talba attriċi waħdanija huma rilevanti biss dawk iċ-
ċirkostanzi li kienu jgħoddu fiż-żmien tal-imsemmija atti ta’ 
trasferiment.  Minbarra dan, għalkemm l-azzjoni hija bla 
dubju maħsuba biex tkun “test case” għal kull min, mill-
azzjonisti kollha tal-Bank, kien iffirma l-kitba tat-
trasferiment tal-ishma tiegħu, din il-kawża trid titqies biss 
fuq iċ-ċirkostanzi tal-erba’ persuni li f’isimhom NBMI fetħet 
din il-kawża (għall-ħeffa, matul din is-sentenza, l-Qorti 
sejra tirreferi għalihom bħala “l-atturi proprio”, minkejja li 
f’din il-kawża l-parti attriċi hija NBMI biss).  Dan qiegħed 
jingħad biex jgħaqqad ma’ dak li ssemma qabel dwar iċ-
ċessjoni magħmula mill-atturi proprio; 

 Ara G Alpa Corso di Diritto Contrattuale (CEDAM, 2006), f’paġ. 144 

 Ara P.A. 7.2.1946 fil-kawża fl-ismijiet Degabriele  vs  Xuereb et (Kollez. Vol: XXXII.ii.208) 
57

 Art. 1470(1) tal-Kap 16 

 App. Ċiv. 28.10.1935 fil-kawża fl-ismijiet Grima  vs  Caruana (Kollez. Vol: XXIX.i.1303)  

Illi, fil-fehma tal-Qorti, dan ifisser ukoll li jaqa’ fuq NBMI il-
piż li tipprova kif imiss li l-atturi proprio ġarrbu tabilħaqq iċ-
ċirkostanzi li jsostnu l-kawżali li bis-saħħa tagħhom hija 
tgħid li l-kitbiet li bihom huma assenjaw lill-Gvern l-ishma 
tagħhom fil-Bank iwasslu għat-tħassir tal-istess atti.  
Għalhekk, il-prova magħmula bix-xhieda ta’ persuni oħrajn 
li setgħu kienu f’qagħda li tixbah lil dik li kienu jinsabu fiha 
l-atturi proprio ma twettaqx il-piż tal-prova taċ-ċirkostanzi 
tal-istess atturi, għalkemm taf tkun ta’ ċertu siwi biex 
wieħed jifhem u japprezza l-qafas taċ-ċirkostanzi li fihom 
seħħew il-ġrajja rilevanti.  Dan qiegħed jingħad għaliex, 
mill-provi mressqa minn NBMI innifsha matul is-smigħ tal-
kawża, ħareġ ċar li mhux kull azzjonist aġixxa bħal 
kulħadd ieħor minkejja li kien fl-istess ilma.  Qiegħed 
jingħad ukoll minħabba li l-kawża kif imressqa tirrigwarda 
ċ-ċirkostanzi personali u partikolari (ma jistax ikun hemm 
ċirkostanza aktar personali mill-kunsens – jiġifieri d-
dispożizzjoni mentali – tal-parti li tidħol f’kuntratt) tal-atturi 
proprio u tirnexxi jew tfalli sewwasew fuq il-prova tajba ta’ 
dawk l-istess ċirkostanzi.  Huwa minħabba f’hekk li biex il-
Qorti tkun tista’ serenament tiddeċiedi dwar it-talba attriċi 
waħdanija hija trid tara x’kienu ċ-ċirkostanzi partikolari tal-
atturi proprio u mhux timxi b’inferenza jew tixbih ma’ dak li 
seta’ għadda minnu ħaddieħor; 
 
Illi issa li saru dawn l-osservazzjonijiet tal-bidu, l-Qorti 
sejra tgħaddi biex tqis l-aspetti legali tal-azzjoni mressqa 
minn NBMI qabel ma tidħol biex tistħarreġ il-kawżali 
speċifiċi li fuqhom tibni t-talba attriċi; 
 
Illi, kif ingħad, l-azzjoni attriċi hija waħda ta’ rexxissjoni.  
Fil-liġi tagħna, r-rexxissjoni ta’ ftehim tintrabat kemm ma’ 
ċirkostanza li tissarraf fi tħassir ta’ kuntratt u wkoll mal-
leżjoni:  fil-każ tal-lum, l-azzjoni attriċi tinbena fuq tal-
ewwel.  Ir-rexxissjoni hija t-talba ġuridika li biha parti fi 
ftehim titlob it-tħassir tiegħu minħabba ċirkostanza li 
tnissel in-nullita’ tal-istess:  huwa għalhekk mistenni wkoll 
li f’każ bħal dan min iressaq talba bħal dik irid juri l-
interess li jagħmel dan.  “Rescission is a juridical means 
and it therefore necessarily implies a demand made by 
one who has an interest either by way of action, if the 
contract has already been executed, or by way of 

exception, if he is called before the Court for its 
execution”59; 
 
Illi bir-rexxissjoni ta’ kuntratt, il-partijiet jerġgħu jitqiegħdu 
fl-istat li kienu fih qabel il-ftehim60, b’dan li kull parti tkun 
trid trodd lura lill-oħra kulma tkun daħħlet b’effett tal-
kuntratt jew bis-saħħa tiegħu61, u tħalli l-effetti wkoll fuq it-
terzi pussessuri62 u tħassar kull jedd li jkun ingħata jew 
kull piż maħluq fuq il-ħaġa li jkollha tintradd minħabba t-
tħassir tal-kuntratt63.  U jekk kemm-il darba r-raġuni tar-
rexxissjoni tkun il-vizzju tal-kunsens tal-parti fil-kuntratt, il-
parti l-oħra tkun marbuta li trodd ukoll il-frottijiet li setgħu 
jinġabru u li, bi traskuraġni tal-parti ħatja, ma jkunux 
inġabru64.  F’din il-kawża NBMI qiegħda titlob biss it-
tħassir tal-ftehim tat-trasferiment tal-ishma.  Ir-rimedji l-
oħrajn kienet espressament irriżervathom għal azzjoni 
appożita ’l quddiem, jekk ikun il-każ; 
 
Illi l-liġi tagħraf li t-twettiq jew ir-ratifika tal-obbligazzjoni 
tal-parti fil-ftehim li tkun taf bir-raġuni jew bid-difett li jagħti 
jedd għat-tħassir tal-istess ftehim, iġib miegħu r-rinunzja 
għall-jedd li l-parti titlob it-tħassir jew ir-rexxissjoni tal-
kuntratt65.  Imma biex it-twettiq jew ratifika jħallu dan l-
effett, jeħtieġ jintwera li (a) l-parti mġarrba kienet taf bin-
nuqqas li jġib it-tħassir tal-obbligazzjoni, li (b) t-twettiq jew 
ir-ratifika tkun saret għax il-parti trid u mhux għax tkun 
imġiegħla, u (ċ) li n-nuqqas jew ir-raġuni tat-tħassir tal-
kuntratt iridu jkunu ntemmu meta jkun sar it-twettiq jew 
meta tkun saret ir-ratifika.  Fil-każ li l-Qorti għandha 
quddiemha, ladarba l-kawżali hija l-vizzju tal-kunsens, irid 
jintwera wkoll meta ntemment ir-raġuni tal-vizzju reklamat; 
 
Illi fil-qafas ta’ dawn il-kostatazzjonijiet dwar in-natura 
essenzjali tal-azzjoni li l-Qorti għandha quddiemha, jidher 
li huwa meħtieġ li ssir kunsiderazzjoni oħra li ma hija xejn 
anqas siewja.  Din il-Qorti diġa’ semmiet li l-azzjoni 
tressqet minn NBMI u mhux mill-azzjonisti nfushom.  Fis-

sentenza preliminari mogħtija minnha fil-15 ta’ Ottubru, 
2012, din il-Qorti kienet aċċennat għal din iċ-ċirkostanza 
meta kienet qiegħda tqis is-siwi tal-eċċezzjoni tal-
preskrizzjoni.  Minkejja li stiednet lill-partijiet jittrattaw fuq 
dan il-punt, l-ebda waħda minnhom ma ressqet 
sottomissjonijiet għar-rigward; 
 
Illi l-Qorti qiegħda tirreferi għall-fehma66 li azzjoni ta’ 
rexxissjoni trid issir minn min kien parti fil-ftehim67.   Tqum 
il-kwestjoni għalhekk jekk NBMI – li ma kenitx parti fil-
kitbiet ta’ assenjazzjoni tal-ishma tal-Bank favur il-Gvern – 
tistax tressaq hi l-azzjoni ta’ rexxissjoni.  Il-Qorti hija tal-
fehma li fid-dawl tal-fatt li NBMI hija ċ-ċessjonarja tal-jedd 
litiġjuż mogħti lilha mill-azzjonisti, hija kisbet mingħand kull 
wieħed u waħda miċ-ċedenti l-leġittimazzjoni attiva biex 
tiftaħ il-kawża.  B’żieda ma’ dan, fil-qasam ta’ ċessjoni ta’ 
jeddijiet (litiġjużi) huwa mgħallem ukoll li tiswa għal kollox 
dik iċ-ċessjoni “to the effect that the assignor wanted to 
transfer, and the assignee wanted to acquire, all the 
restitutions made as a result of the act of annulment or 
rescission of the title in the event that the assignee were 
to exercise the relative actions with success”68.  Minn dan 
joħroġ li NBMI ngħatat kull jedd u setgħa li tressaq din l-
azzjoni rexxissorja li l-Qorti għandha quddiemha llum; 
 
Illi l-Qorti sejra tgħaddi issa biex tqis il-kawżali speċifiċi li 
fuqhom tinbena t-talba attriċi; 
 
Illi għal dak li jirrigwarda l-kawżali tal-vizzju tal-kunsens 
minħabba l-iżball, jibda biex jingħad b’mod ġenerali li l-
liġi tagħmilha ċara li l-kunsens ta’ persuna huwa wieħed 
mir-rekwiżiti essenzjali ta’ kull kuntratt li jiswa69.  Biex il-
kunsens ikun jiswa, ma jridx ikun ingħata bi żball, jew 
ittieħed bi vjolenza jew bl-egħmil doluż70;   
 
Illi f’dan il-każ partikolari, NBMI tgħid li seħħ il-vizzju tal-
kunsens minħabba żball għaliex l-atturi proprio aċċettaw li 

jittrasferixxu b’xejn l-ishma li kellhom fil-Bank għaliex 
kienu mwebbla li dawk l-ishma ma kienx għad fadlilhom 
valur.  Hija ssejjes dan l-argument billi tgħid li l-fatt li l-
Bank dak iż-żmien kien għaddej minn qagħda ta’ nuqqas 
ta’ likwidita’ ma jfissirx li l-Bank kien falla jew li l-assi 
tiegħu kienu anqas mid-djun li kellu.  Ittenni li dan joħroġ 
ċar mill-fatt li, hekk kif il-Bank raġa’ beda jaħdem u minn 
hemm ’il quddiem b’assi li kien sab li kellhom l-azzjonisti, 
beda jirreġistra l-qligħ u hekk baqa’ jagħmel sena wara l-
oħra; 
 
Illi, min-naħa tagħhom, l-imħarrkin jirribattu din il-kawżali 
billi jgħidu li kull min qatagħha li jgħaddi l-ishma tiegħu fil-
Bank lill-Gvern kien jaf li qiegħed jagħmel hekk u kien jaf li 
dan kien qed isir mingħajr ħlas; 
 
Illi l-iżball hi waħda miċ-ċirkostanzi maħsuba mil-liġi biex 
twaqqa’ l-kunsens mogħti minn parti fuq kuntratt71.  Il-liġi 
tagħraf żewġ suriet ta’ żball li jistgħu jġibu ma jiswiex il-
kunsens ta’ parti f’kuntratt:  l-iżball tal-fatt u l-iżball tal-liġi.  
Fil-każ tal-lum, jidher li NBMI tistrieħ fuq tal-ewwel u mhux 
fuq l-iżball tal-liġi.  Madankollu, biex żball ta’ fatt iġib in-
nullita’ tal-kuntratt, irid ikun wieħed li jaqa’ fuq is-sustanza 
nfisha tal-ħaġa li tkun l-oġġett tal-ftehim72; 
 
Illi biex jista’ jikkostitwixxi raġuni li tivvizzja l-kunsens ta’ 
parti f’kuntratt jeħtieġ jintwera (minn min jallega l-vizzju 
tal-kunsens) li l-iżball ta’ fatt kien sostanzjali, skużabbli u 
determinanti għas-sehem ta’ dik il-parti biex tersaq għall-
ftehim.  Żball ikun sostanzjali meta jaqa’ kemm fuq l-
oġġett innifsu tal-ftehim u kif ukoll fuq xi kwalita’ essenzjali 
tiegħu, u dan jitqies bil-kejl (suġġettiv) li bih il-parti 
mqarrqa kienet tqis l-istess oġġett tal-kuntratt73.  Żball ikun 
skużabbli meta jkun kawżat mill-parti l-oħra tal-kuntratt74, 
iżda minkejja dan, l-iżball ma jkunx skużabbli jekk bi ftit 
għaqal jista’ jkun verifikat bla ħafna tbatija75.   L-effett 
ewlieni tal-iżball bħala element li jħassar il-kunsens huwa 
dak li jipprekludi l-formazzjoni tal-identita’ tal-kunsens ta’ 

bejn il-partijiet fil-kuntratt (il-“consensus in idem”) li huwa 
determinanti għall-ħolqien tar-rabta kuntrattwali76; 
 
Illi huwa meħtieġ ukoll (bħal f’kull ċirkostanza mibnija fuq 
il-vizzju tal-kunsens) li l-vizzju tal-kunsens jintrabat maċ-
ċirkostanzi u l-fatti li kienu fis-seħħ fil-ħin li jingħata l-
kunsens u mhux ma’ dawk li setgħu irriżultaw wara.  
Kunsens ma jistax jitqies vizzjat minħabba bdil fiċ-
ċirkostanzi li jiġru wara li jkun ingħata77; 
 
Illi NBMI tgħid78 li l-iżball ta’ fatt fil-moħħ tal-atturi proprio 
joħroġ mill-ħsieb erronju ġenerat mill-awtoritajiet li l-ishma 
li ntalbu jerħu minn idejhom ma kienx għad fadlilhom 
valur.  Iżżid tgħid li dan seħħ billi nħolqot “sitwazzjoni 
orkestrata u artifiċjali” dwar il-likwidita’ tal-Bank;  
 
Illi l-imħarrkin jressqu l-argument79 li l-atturi proprio ma 
setgħu qatt kienu taħt żball, u wisq anqas taħt żball indott 
mill-Gvern, meta għażlu li jgħaddu l-ishma tagħhom fil-
Bank lill-istess Gvern.  Jgħidu li l-atturi għamlu dan bil-
fehma li dan il-pass kien meħtieġ u (kif jirriżulta mill-kitba 
relativa għall-atturi Ida von Brockdorff u Eileen Bencini) 
wieħed essenzjali u indispensabbli biex il-Bank seta’ jibqa’ 
jaħdem.  Iżidu jgħidu li dawk il-kitbiet kienu volontarji 
għaliex kien hemm għażla jekk wieħed jiffirmax jew le, 
bħalma wħud għażlu li ma jiffirmawx.  Fi kliem ieħor, jidher 
li l-imħarrkin jibnu dan l-argument fuq il-massima coacta 
voluntas, tamen voluntas est u li dik ir-rieda, minkejja li ma 
kinitx spontanja, ma kinitx fiergħa lanqas; 
 
Illi l-Qorti tqis li, kemm mill-provi mressqa mill-partijiet (u 
mhux biss min-naħa waħda) u kif ukoll mis-
sottomissjonijiet infushom ta’ NBMI, toħroġ stampa ta’ 
qagħda mwiegħra temporanja tal-Bank li f’dawk iċ-
ċirkostanzi waqqgħu s-saħħa u s-siwi tal-ishma tiegħu.  
Hemm stqarrija li l-Bank “inġieb fi stat ta’ insolvenza 
artifiċjali”.  Huwa minnu li NBMI tisħaq li dan kien frott ta’ 
manuvri orkestrati u pjan imfaqqas u minsuġ mill-Gvern 
biex jieħu l-Bank taħt idejh bla ma jħallas għalih.  Iżda l-

kostatazzjoni ta’ dik il-qagħda, kienet x’kienet il-kawża 
vera tagħha, ma xxejjinx il-fatt li din kellha effett drastiku 
fuq il-valur tal-ishma tal-Bank.  Aktar ’il quddiem, il-Qorti 
sejra tqis ukoll dan l-aspett meta tikkunsidra l-kawżali tat-
trasferiment bla konsiderazzjoni; 
 
Illi, madankollu, għall-finijiet tal-kawżali tal-iżball, il-Qorti 
hija tal-fehma li jekk inhu minnhom li l-erba’ atturi proprio 
kienu tal-fehma li l-ishma tagħhom ma kien għad fadlilhom 
l-ebda valur fil-waqt li huma ffirmaw il-kitba tat-
trasferiment tal-istess ishma, ma jistax tabilħaqq jingħad li 
dan kien żball u wisq anqas żball sostanzjali fuq in-natura 
tal-ħaġa li kienet tifforma l-oġġett tal-kuntratt (f’dan il-każ, 
il-kuntratt tat-trasferiment tal-ishma).  Din il-fehma 
ngħatatilhom minn persuni awtorevoli u kompetenti li 
kienu jgawdu l-fiduċja tal-azzjonisti, u li ma hemm l-ebda 
dubju li l-pariri li tawhom kienu motivati biss fl-aħjar 
interessi tal-klijenti tagħhom (l-istess azzjonisti) u mhux 
biex iqarrqu bihom; 
 
Illi għalhekk il-Qorti ma ssibx li din il-kawżali li fuqha 
tinbena l-azzjoni attriċi hija mistħoqqa jew twassal għat-
tħassir tal-iskritturi magħmulin mill-atturi proprio;      
 
Illi għal dak li jirrigwarda l-kawżali tal-vizzju tal-kunsens 
minħabba l-vjolenza NBMI tqis li din immanifestat ruħha 
fil-każ taħt tliet irjus ewlenin.  L-ewwel fosthom huwa t-
tehdid li minħabba fih l-azzjonisti tqiegħdu f’biża’ dwarhom 
infushom jew ħwejjiġhom jekk ma jagħmlux dak li ntalbu.  
It-tieni ċirkostanza msemmija minn NBMI hi l-għaġġla li 
biha l-atturi proprio ntalbu jagħtu l-kunsens tagħhom biex 
jittrasferixxu l-ishma tagħhom fil-Bank u li ma tathomx 
żmien xieraq biex jirriflettu dwar dak li kienu qegħdin jiġu 
mbuttati biex jagħmlu80.  It-tielet element hu s-sospensjoni 
ħesrem tal-liċenza tal-Bank qabel ma l-azzjonisti kienu 
iddeċidew x’ser jagħmlu; 
 
Illi l-Qorti sejra tqis dawn it-tliet elementi (li fis-sewwa 
huma marbutin sfiq ma’ xulxin) fl-ordni li ssemmew minn 
NBMI; 

Illi dwar l-aspett tat-tehdid ta’ min jirrileva li NBMI mexxiet 
il-qofol tal-każ tagħha fuq il-presuppost li l-biċċa l-kbira tal-
azzjonisti tal-Bank aċċettaw li jiffirmaw it-trasferiment tal-
ishma tagħhom favur il-Gvern taħt id-dell ta’ theddida 
(min-naħa tal-istess Gvern) li tgħaddi liġi mill-Parlament 
maħsuba biex titneħħa r-responsabbilta’ limitata tal-
azzjonisti u b’hekk ikunu miftuħa għal responsabbilta’ 
personali lejn il-kredituri tal-istess Bank81; 
 
Illi l-vjolenza bil-mezz ta’ tehdid hija waħda miċ-ċirkostanzi 
magħrufa mil-liġi li taqa’ fil-kategorija ta’ vizzju tal-
kunsens.  Minn kliem il-liġi, il-vjolenza, bħalma hija t-
tehdid, hija motiv ta’ nullita’ tal-kuntratt minħabba vizzju 
tal-kunsens82.  Iżda huwa maqbul li dak in-nuqqas ma 
jġibx nullita’ assoluta tar-rabta kuntrattwali, iżda 
annullabilita’ tal-istess:  jidher li huwa minħabba f’hekk li l-
liġi tuża l-kelma “motiv ta’ nullita’”.  Hija regola li l-Qrati 
tagħna ilhom snin jimxu magħha li, fejn iqum element ta’ 
annullabilita’ ta’ kuntratt, it-tħassir ta’ dak il-kuntratt irid isir 
b’azzjoni appożita u mhux permezz ta’ eċċezzjoni83.  Hekk 
sar fil-każ tal-lum.  Minbarra dan, il-kwestjoni tal-eżistenza 
u tal-effikaċja tal-vjolenza allegata mill-parti li trid twaqqa’ 
l-kuntratt huwa eżerċizzju mħolli fl-apprezzament tal-
Qorti84; 
 
Illi, bil-liġi85, l-kunsens jitqies li jkun meħud taħt vjolenza 
jekk din taħkem fuq persuna raġonevoli b’mod li ġġegħilha 
tibża’ li hija nnifisha jew ħwejjiġha jistgħu jitqegħdu għal 
xejn b’xejn f’periklu ta’ ħsara kbira86.  Vjolenza bħal din 
twassal biex iġġib ma jiswiex kuntratt ukoll jekk id-deni 
mhedded ikun maħsub li jolqot il-persuna jew il-ħwejjeġ 
tal-mara jew ta’ żewġ il-persuna mhedda jew ta’ 
dixxendent jew axxendent tagħha87; 

Illi biex il-vjolenza tħassar il-kunsens, irid jintwera li kienet 
(a) il-kawża determinanti li tkun ġiegħlet lill-parti li tidher 
għall-kuntratt, (b) il-frott tal-ħidma tal-persuna li 
eżerċitatha biex jinkiseb dak il-kunsens u (ċ) li l-kunsens 
hekk meħud ikun ir-riżultat tal-vjolenza hekk eżerċitata u 
mhux ir-riżultat aċċidentali ta’ għamil maħsub biex jinkiseb 
riżultat ieħor88.  Għalhekk, biex il-vjolenza tkun biżżejjed 
biex ixxejjen il-kunsens, trid tkun determinanti, gravi u, fuq 
kollox, inġusta b’mod li tqanqal f’persuna raġonevoli 
biżgħa li tesponiha jew lil qarib tagħha għal ħsara fil-ġid 
jew fil-persuna tagħha89.  Huwa miżmum ukoll li biex it-
theddida tkun gravi u determinanti jrid jintwera (minn min 
jallega l-vjolenza) li l-parti ma kellhiex mod kif teħles mill-
vjolenza eżerċitata fuqha jekk mhux billi tiffirma l-
obbligazzjoni li tkun tressqet quddiemha90.  Madankollu, 
mhux kull stat ta’ ansjeta’ jwassal biex kunsens mogħti fuq 
kuntratt ikun wieħed bla siwi, jekk kemm-il darba jintwera 
li l-parti kontraenti kienet taf x’inhi tagħmel91; 
 
Illi huma tajbin u meqjusa s-sottomissjonijiet ta’ NBMI 
f’dak li jirrigwarda d-duttrina dwar il-vjolenza (ukoll jekk 
hija morali jew ekonomika) bħala vizzju tal-kunsens 
mogħti minn parti kontraenti.92  Wieħed irid jara jekk il-fatti 
mressqa jsostnux dik id-duttrina; 
 
Illi NBMI tgħid li t-theddida li xejjen il-kunsens tal-atturi 
proprio kienet dik tat-tneħħija tar-responsabbilta’ limitata 
tal-azzjonisti tal-Bank jekk kemm-il darba jonqsu li 
jiffirmaw id-dokument li bih l-ishma jingħataw lill-Gvern.  
Din il-kwestjoni timla ħafna mill-atti proċesswali ta’ din il-
kawża u tal-oħrajn li miexja magħhom.  Hija kwestjoni li 
matul is-snin baqgħet punt kontrovers u mqanqal ta’ xejra 
politika.  Waqt li NBMI ressqet xhud wara l-ieħor biex 
itenni l-eżistenza ta’ din it-theddida, l-imħarrkin ressqu 
xhieda93 li jwarrbu u jiċħduha u jgħidu li din it-theddida ma 
kienet xejn għajr sforz ta’ stħajjil jew, fl-aħjar ipoteżi, 

malintiż ta’ kif inftiehem il-kliem tal-Prim Ministru f’dawk il-
laqgħat kruċjali li saru fl-ewwel jiem ta’ Diċembru tal-1973.  
Ta’ min jerġa’ jfakkar li l-erba’ atturi proprio f’din il-kawża 
ma tressqux b’xhud minn NBMI li, f’isimhom, fetħet din il-
kawża; 
 
Illi din il-Qorti ma hijiex imsejħa tgħaddi ġudizzju storiku ta’ 
din il-kwestjoni, u wisq anqas apprezzament politiku ta’ l-
istess ġrajja.  Xogħolha hu li tgħarbel, mill-fatti mressqa 
quddiemha, ċ-ċirkostanzi li jwassluha biex tqis jekk kemm-
il darba kienx hemm tassew it-theddida li tissemma u jekk 
din kinitx fattur determinanti li wassal lill-atturi f’din il-
kawża li jitilqu minn idejhom l-ishma tagħhom u 
jgħadduhom lill-Gvern bla ebda ħlas; 
 
Illi mill-atti tal-kawża l-Qorti ssib li l-għajn tal-kwestjoni 
kollha kienet xi kliem li l-Prim Ministru lissen lid-
delegazzjoni tal-Bank waqt il-laqgħa li ssejħet fl-10 ta’ 
Diċembru, 1973.  Il-persuni li kienu preżenti f’dik il-laqgħa 
huma magħrufa u, fil-biċċa l-kbira tagħhom, taw ix-xhieda 
tagħhom ukoll f’din il-kawża u fl-oħrajn li miexja 
magħhom.  Madankollu, minkejja kull opportunita’ li l-
partijiet kellhom u ż-żmien twil li fih damu jitressqu l-provi, 
ħadd ma deherlu li kellu jressaq b’xhud lill-persuna li 
jingħad li kienet lissnet it-tehdid (jiġfieri lill-imħarrek Prim 
Ministru); 
 
Illi mill-provi mressqa ħareġ li t-tmexxija tal-Bank kienet 
ingħatat żmien qasir biex tiġbor biżżejjed firem mill-
azzjonisti tal-Bank biex l-ishma jgħaddu lill-Gvern Malti bla 
ħlas.  Din il-kundizzjoni tal-Gvern issemmiet fil-qafas tad-
diskussjoni li kienet qiegħda ssir dawk il-jiem dwar 
x’għamla ta’ intervent seta’ jsir biex ir-“run” fuq il-Bank ma 
tibqax tiħrax minn jum għal jum u biex l-interessi ta’ 
depożitanti u klijenti tiegħu ma jintilfux.   Mill-provi ħareġ 
ukoll li, sa dak inhar tal-imsemmija laqgħa, il-Bank kien 
ipprova jasal f’arranġamenti dwar x’seta’ jsir u x’għajnuna 
kienet meħtieġa minn barra fih biex iwaqqaf il-ġbid ta’ 
somom qawwija ta’ depożiti, iżda li dawk l-arranġamenti 
ma kinux ħallew frott.  F’dik il-laqgħa kien ħareġ ċar li l-
imħarrek Prim Ministru ma kienx f’qagħda li jistenna 
proposti, imma ried li jittieħdu deċiżjonijiet, għalkemm 

hemm prova dokumentali li turi li kien il-Prim Ministru 
nnifsu li ta direttiva biex, jekk ikun il-każ il-Bank Ċentrali, 
bl-approvazzjoni tal-ministru (tal-Finanzi) jħaddem id-
dispożizzjonijiet tal-artikolu 15(k) tal-Att dwar il-Bank 
Ċentrali favur il-Bank94; 
 
Illi kundizzjoni sine qua non li l-Prim Ministru għamel 
kienet dik li biex il-Gvern jintervjeni fil-każ, l-azzjonisti tal-
Bank riedu jaqblu li jgħaddu l-ishma tagħhom lill-Gvern bla 
ma jitħallsu tagħhom u biex il-Bank jitmexxa minn kunsill 
ta’ amministrazzjoni sakemm il-qagħda tistabilizza ruħha.  
Minn dak li ħareġ mill-minuti miżmuma min-naħa tal-
Gvern, il-Gvern ma kienx f’qagħda li jinvesti flejjes pubbliċi 
f’intrapriża li kienet f’idejn il-privat, sakemm isir proċess 
biex ikun determinat jekk il-Bank kienx aktar f’qagħda 
vijabbli95.  Mill-istess provi ħareġ ukoll li t-tmexxija tal-
Bank kienet uriet il-fehma li ħadd ma kien f’qagħda li 
jgħaddi l-ishma tiegħu bla kunsiderazzjoni jew ħlas.  Kien 
f’dan il-waqt li qamet il-kwestjoni tas-siwi tal-ishma fil-
qagħda li kien jinsab fiha l-Bank f’dawk il-jiem u x’seta’ jsir 
biex l-interessi tal-klijenti u tad-depożitanti tal-Bank 
jitħarsu b’xi mod; 
 
Illi mill-provi ħareġ li l-imħarrek Prim Ministru rabat it-
trasferiment tal-ishma bħala sagrifiċċju li l-azzjonisti kienu 
mistennija jġarrbu fil-pjan tal-ħarsien tad-depożitanti u l-
klijenti tal-Bank96.  Minbarra dan, f’dan il-qafas kien 
iddaħħal ukoll il-ġejjieni tal-impieg tal-ħaddiema tal-Bank:  
kemm hu hekk, mill-provi mressqa97 ħareġ li l-istess 
impjegati tħeġġew iduru lil dawk minn fost l-azzjonisti tal-
Bank li kienu jiġu minnhom jew ħbieb tagħhom biex 
jikkonvinċuhom jaċċettaw li jgħaddu lill-Gvern l-ishma li 
kellhom fil-Bank biex l-impiegi ma jintilfux.  Provi f’dan ir-
rigward juru wkoll li dan kien il-mottiv li ssemma u mhux it-
tneħħija tar-responsabbilta’ limitata tal-azzjonisti98;  
 
Illi l-eqreb verżjoni tal-kliem minnu wżat huwa dak 
rapportat (għaliex l-imħarrek Prim Ministru nnifsu qatt ma 

                                                 
94

 Ara minuti laqgha 7.12.73, f’paġ. 1006 tal-Atti tal-Kawża 390/92Kost 

 Minuti 10.12.1973, f’paġ. 1390 tal-Atti tal-kawża 390/92JRM 

 Ara minuti laqgħa 10.12.1973, f’paġ. 1008 tal-Atti tal-Kawża 390/92Kost 

 Ara x-xhieda tal-P.L. Joseph Żammit  27.3.1992, f’paġ. 403 tal-proċess 

 Xhieda ta’ Rene’ Formosa 9.6.1995, f’paġ. 1472 tal-Att tal-Kawża 390/92Kost 

tressaq b’xhud fil-kawża) li fl-atti joħroġ minn żewġ 
xhieda99, u li wkoll bejniethom hemm baħar jaqsam dwar 
x’kien il-kliem li tabilħaqq ingħad.  Ix-xhieda l-oħrajn kollha 
li xehdu dwar dan jew qalu li semgħu bit-theddida minn 
ħaddieħor jew ma kinux f’qagħda li jiftakru bi preċiżjoni 
x’kien il-kliem li ngħad.  Hemm xhieda oħrajn (li kienu 
saħansitra qrib jew qraba ta’ wħud mill-azzjonisti nfushom 
tal-Bank f’dak iż-żmien) li qalu li qatt ma ssemmielhom it-
tehdid imma raġunijiet oħrajn, minkejja li tkellmu mat-
treġija tal-Bank100.  Mill-provi ħareġ ukoll li fl-istess laqgħa 
msemmija, l-imħarrek Prim Ministru kien qal li jekk kemm-
il darba l-għadd mistenni ta’ azzjonisti ma kienx ser ikun 
qabel li jgħaddi l-ishma lill-Gvern sal-ħin li kien qiegħed 
jagħti, il-Gvern kien qiegħed jikkunsidra bis-serjeta’ li jirtira 
d-depożiti li kumpanniji parastatali kellhom mal-istess 
Bank (li kienu jitilgħu għal somma qawwija qrib l-erba’ 
miljun Lira Maltija) l-għada stess; 
 
Illi fis-sottomissjonijiet tagħha, NBMI tgħid li kienet din it-
tehdida li kienet “id-daqqa mortali li ġiegħlet lid-diretturi 
imorru għand l-azzjonisti u jgħidulhom illi ma kienx hemm 
tama jekk ma jċedux l-ishma tagħhom lill-Gvern” 101.  Dan 
issostnih billi tirreferi wkoll għax-xhieda ta’ dak li kien is-
Segretarju tal-Bord tad-Diretturi tal-Bank102, li kien wieħed 
mill-persuni preżenti għal-laqgħa bejn it-tmexxija tal-Bank 
u l-imħarrek Prim Ministru.  Minn din is-sottomissjoni 
waħedha toħroġ il-mistoqsija:  allura kienet din iċ-
ċirkostanza – u mhux it-tehdida tat-tneħħija tar-
responsabbilta’ limitata –  li tabilħaqq ikkondizzjonat l-
imġiba tal-azzjonisti biex jitilqu l-ishma tagħhom?  Dan, fil-
fehma tal-Qorti, joħloq dubju fiċ-ċertezza tat-teżi attriċi 
ukoll fuq il-livell ġenerali tal-argument imressaq minn 
NBMI; 
 
Illi fis-sottomissjonijiet tal-egħluq tagħha103, NBMI tgħid li 
din ukoll kienet theddida serja biżżejjed biex tivvizzja l-
kunsens ta’ kull min iffirma d-dokument tat-trasferiment 

tal-ishma tiegħu.  Iżda l-Qorti tqis li, fid-dawl tal-
konsiderazzjonijiet li saru aktar qabel dwar l-elementi tal-
vjolenza bħala vizzju tal-kunsens, issibha diffiċli biex 
taċċetta kif id-dikjarazzjoni ta’ depożitant tal-Bank 
(għalkemm depożitant ewlieni) li jgħid li sejjer jinqeda 
b’jedd tiegħu u jagħmel bħalma kienu qegħdin jagħmlu 
għadd kbir ta’ depożitanti tal-Bank f’dawk il-jiem imqallba 
tista’ tikkwalifika bħala theddida li xxejjen il-kunsens.  
Huwa magħruf u aċċettat li t-theddida ta’ teħid ta’ miżuri 
kawtelativi leġittimi ma tista’ qatt issejjes l-element tal-
vjolenza li twassal għall-vizzju tal-kunsens ta’ parti 
kontraenti104.  Dan jintrabat mal-massima li “qui suo jure 
utitur neminem laedere videtur”; 
 
Illi, minbarra dan, l-istess Avukat Staines xehed105 li dwar 
il-kliem li sema’ lill-imħarrek Prim Ministru jgħid “jiena 
fhimt illi they were aimed at the directors, he was talking 
to the directors, saying ‘jekk tridu tkomplu tmexxu l-bank, 
mexxuh imma intom responsabbli’ u b’’responsabbli’ jiena 
fhimt illi every single person over there was going to be 
liable with his entire property.  Therefore everybody who 
was there106 and who took this decision was bound to be 
with unlimited liability.  The directors, jiena ma fhimtx li it 
was referred to the shareholders...”.  Din raġa’ tenniha fix-
xhieda tiegħu imressqa fis-sura ta’ notamenti bil-verżjoni 
tiegħu ta’ dak li kien ġara matul dawk il-jiem imqanqla107.  
NBMI tgħid li wkoll jekk dan huwa minnu, l-biżgħa li 
tnisslet fit-tmexxija tal-Bank b’din it-theddida kienet serja u 
qawwija biżżejjed biex tintiret mill-azzjonisti wkoll 
minħabba li, wara kollox, l-istess tmexxija kienet qiegħda 
taġixxi bħala “lunga manus” tal-korp tal-azzjonisti tal-
Bank.  Il-Qorti tqis li, fl-aħjar ipoteżi, dan l-argument ta’ 
NBMI jikkostitwixxi xenarju ipotetiku daqskemm plawsibbli 
li, madankollu, ma jissarrafx fil-prova tal-attwalita’ tal-
vjolenza eżerċitata fuq l-atturi proprio;  

Illi minn provi oħrajn imressqa minn NBMI innifsha ħareġ 
ukoll li kien hemm azzjonisti li ħadu d-deċiżjoni li jgħaddu 
l-ishma tagħhom lill-Gvern wara li raw id-deċiżjoni tal-Qorti 
mogħtija fid-degriet tas-Sekond’Awla tal-Qorti Ċivili108 u li 
ma kenitx it-theddida msemmija minn NBMI li wasslithom 
biex għamlu din l-għażla.  Kif tosserva NBMI fin-Nota ta’ 
Sottomissjonijiet tagħha109, il-“pressjoni enormi” li saret 
kienet mitfugħa fuq xi diriġenti u diretturi tal-Bank, u mhux 
fuq l-azzjonisti nfushom, għaliex qatt ma kien sar kuntatt 
dirett bejn min kien qed jhedded u l-azzjonisti li suppost 
kienu qegħdin jiġu mhedda; 
 
Illi, fil-każ partikolari mbagħad, NBMI ma ressqitx ix-
xhieda tal-atturi proprio biex turi x’kien sewwasew li 
wassalhom biex iffirmaw il-kitba tal-assenjazzjoni tal-
ishma tagħhom.  Għall-kuntrarju, jekk dak li nkiteb fid-
dokument tal-azzjonisti von Brockdorff u Benċini jitqies 
sewwa, għandu jidher li r-raġuni li ddettat dak it-
trasferiment kienet waħda għal kollox differenti minn dik 
allegata minn NBMI.  Il-Qorti trid tagħmilha ċara li mhijiex 
qiegħda teskludi li seta’ kien hemm azzjonisti li emmnu li 
tabilħaqq kien hemm theddida bħal dik.  Imma dan 
mhuwiex biżżejjed, u terġa’ tgħid li f’din il-kawża kien 
meħtieġ li NBMI tipprova li dik kienet ir-raġuni li induċiet 
lill-atturi proprio biex jiffirmaw il-kitba rispettiva tagħhom.  
Minn dak kollu li joħroġ mill-atti tal-kawża din il-prova ma 
tirriżultax; 
 
Illi NBMI tgħid ukoll li din il-vjolenza seħħet minħabba n-
nuqqas ta’ żmien xieraq li ngħata lill-azzjonisti biex 
jaħsbuha sewwa fuq dak li kienu ntalbu jagħmlu qabel ma 
iffirmaw il-kitba taċ-ċessjoni tal-ishma tagħhom.  
Hawnhekk il-Qorti tosserva li bejn id-data meta l-
Parlament għadda l-Att XLV tal-1973 u s-sospensjoni tal-
liċenza (12 ta’ Diċembru, 1973) u d-data meta tlaqqgħu l-
azzjonisti mill-Bank u ttieħdet id-deċiżjoni li ssir ir-
rakkomandazzjoni li l-azzjonisti jaċċettaw li jgħaddu l-
ishma tagħhom lill-Gvern (3 ta’ Jannar, 1974) kien hemm 
medda ta’ jiem.  Matul dan iż-żmien saru u nżammu 
laqgħat, ingħataw pariri u ttieħdu fehmiet minn persuni 

fdati (fosthom avukati).  Fiċ-ċirkostanzi tal-ġrajjiet li kienu 
għaddejjin dak iż-żmien, ma jistax jingħad li l-atturi proprio 
ma kellhomx żmien biżżejjed biex jirregolaw irwieħhom u 
fuq kollox biex, qabel ma jqegħidu l-firma tagħhom fuq il-
kitba tat-trasferiment, iqisu l-aspetti kollha favur jew kontra 
(għalkemm aktar kien hemm fatturi kontra milli favur) ta’ 
dak li kienu sejrin jagħmlu; 
 
Illi f’din il-kawża, l-Qorti ntalbet tqis jekk it-trasferiment tal-
ishma kienx milqut minn vizzju tal-kunsens.  Dak li 
jikkonċernaha fit-tiftix ta’ din is-sejħa hu biex tara jekk, fil-
każ partikolari tal-atturi proprio, dan kienx tabilħaqq hekk.  
Il-Qorti tqis li filwaqt li bosta kienu l-azzjonisti li ffirmaw 
biex jgħaddu l-ishma tagħhom sa qabel it-12 ta’ Diċembru, 
1973, dan ma kienx il-każ fl-ebda wieħed mill-erba’ atturi 
proprio li kollha iffirmaw il-kitba tat-trasferiment wara l-bidu 
tas-sena 1974 u wara li kienet inżammet il-laqgħa tal-
azzjonisti.  Għall-Qorti, din hija ċirkostanza li tfisser li 
għalihom il-fattur taż-żmien ma kienx hekk li jaffettwa r-
rieda tagħhom biex isegwu r-rakkomandazzjonijiet li 
sarulhom mit-tmexxija tal-Bank innifsu;        
    
Illi għalhekk il-Qorti ma ssibx li NBMI seħħilha ssostni t-
talba tagħha taħt din il-kawżali tal-vizzju tal-kunsens, taħt 
l-ebda waħda mill-elementi prospettati minn NBMI;                       
 
Illi għal dak li jirrigwarda l-kawżali tan-nuqqas ta’ 
konsiderazzjoni jqum argument importanti.  NBMI tgħid li 
ma jistax ikun li l-ishma li l-azzjonisti ntalbu jassenjaw lill-
Gvern kienu tassew bla valur ta’ xejn, meta wieħed iqis l-
assi immobbli li kellu u meta kien imbassar ftit taż-żmien 
qabel li l-Bank kien ser jirreġistra qligħ fi tmiem dik is-sena 
finanzjarja.  Min-naħa l-oħra, l-imħarrkin jisħqu li fil-
qagħda li kien il-Bank f’dawk il-jiem imqallba, l-ishma ma 
kien għad fadlilhom l-ebda valur għaliex bihom b’kollox, il-
Bank ma kienx vijabbli f’dik il-qagħda;   
 
Illi l-Qorti tagħraf li din il-kwestjoni hija waħda li tħabbel ir-
ras u titlob riflessjoni lil hinn mill-emozzjoni u mill-
ispekulazzjoni jew kontroversja politika li baqgħet tħeġġeġ 
dwarha fix-xena lokali minn dak inhar sallum.   Iżda għall-
finijiet tal-istħarriġ purament legali li fuqha tistrieħ l-azzjoni 

attriċi li tinsab quddiem din il-Qorti, wieħed irid jara jekk, 
fil-waqt li l-erba’ atturi proprio iffirmaw il-kitba li biha 
għaddew l-ishma tagħhom, dawk l-ishma kienx għad 
għandhom valur x’jinbiegħ.  Hawnhekk ukoll jidher li l-
partijiet użaw tifsiriet differenti bejniethom dwar il-kelma 
“valur”; 
 
Illi l-Qorti tiċċara wkoll li l-kejl tal-konsiderazzjonjiet legali li 
jridu jsiru f’din il-kawża dwar dan l-aspett huwa, min-
natura tiegħu, differenti għal kollox mill-kejl li jmissu jsir – 
u li fil-fatt sejjer isir – fil-proċeduri l-oħrajn ta’ indoli 
kostituzzjonali marbuta magħha; 
 
Illi l-Qorti tibda biex tosserva li kull wieħed mit-
trasferimenti tal-ishma li jirrigwardaw lill-atturi proprio saru 
fix-xhur bikrin tal-1974.  Wieħed ma jridx jinsa li, b’seħħ 
mit-12 ta’ Diċembru, 1973, il-liċenzja tal-Bank kienet ġiet 
irtirata u, mill-għada, kien beda jmexxi l-Kunsill ta’ 
Amministrazzjoni mħarrek.  Dan kollu joħroġ mill-provi 
mressqa fl-atti ta’ din il-kawża u taż-żewġ kawżi 
Kostituzzjonali li din kienet miexja magħhom (għalkemm 
infetħu xejn anqas minn sittax-il sena wara li nfetħet din).  
Sa ma nfetħet din il-kawża, t-tmexxija tal-Bank kienet 
diġa’ ilha li għaddiet f’idejn Bank ġdid (Bank of Valletta 
Limited) u l-liċenza tal-Bank ma reġgħet qatt inħarġet.  Fil-
qagħda tas-sitwazzjoni li żviluppat, safejn l-ishma tal-
azzjonisti kienu jirrigwardaw it-tħaddim u tmexxija tal-
Bank, dawn kienu saru bla saħħa ta’ xejn110; 
 
Illi, fit-tieni lok, kienet it-tmexxija nnifisha tal-Bank li matul 
dawk iż-żminijiet kienet iddikjarat li l-ishma ma kienx għad 
fadlilhom valur.  Dan qaluh lill-azzjonisti u qaluh f’qorti taħt 
ġurament111.  Dan qaluh wara konsultazzjonijiet mal-aqwa 
mħuħ legali112 li qabbdu biex jagħtuhom pariri fuq il-
qagħda li ssawret f’dawk il-jiem imqallba113.  Dan qaluh 
minkejja li kienu jafu bl-eżistenza tal-assi li sa dak inhar il-
Bank kellu u minkejja r-riżervi kbar li kellhom dwar il-mod 

kif mexa magħhom il-Gvern f’dawk is-sigħat kruċjali.  Ta’ 
min jgħid li kienet it-treġija tal-Bank li bdiet u fetħet dawk 
il-proċeduri fejn talbet l-awtoriżżazzjoni tal-Qorti biex l-
ishma ta’ azzjonisti partikolari jitħallew jgħaddu għand il-
Gvern bla ħlas.  Il-Qorti ma għandha l-ebda dubju li dawk 
id-dikjarazzjonijiet ma sarux b’leġġerezza, b’ħażen jew 
biex jintrebaħ il-ħin, iżda kienu dikjarazzjonijiet formati li 
għarfu l-qagħda mwiegħra li l-Bank kien inġab fiha u li 
ħallietu miftuħ għal forzi qawwijin barra minnu li kienu 
qegħdin jheddu ħsara akbar għall-azzjonisti daqskemm 
għall-impjegati tal-istess Bank u xejn anqas għad-
depożitanti klijenti tiegħu (li, fil-każ tal-Bank, kienu 
jgħoddu fihom bosta mill-impriżi ewlenin tal-pajjiż, 
magħduda entitajiet parastatali114).   Il-fatt li dawn il-forzi 
setgħu kienu jinkludu pjan maħsub u mfassal biex iġib lill-
Bank għarkubbtejh ma jibdel xejn mill-fatt (u mill-
konsegwenza legali) li l-Bank ma kienx f’qagħda li jkompli 
jaħdem f’dawk iċ-ċirkostanzi f’xifer l-insolvenza115 jew, tal-
anqas, fil-qagħda ta’ nuqqas ta’ likwidita’ li f’dawk il-jiem 
kruċjali kien għaddej minnha; 
 
Fit-tielet lok, il-kwestjoni tal-valur ta’ sehem f’kumpannija 
mil-lat legali jaf ikollha tifsira partikolari.  Kemm hu hekk, l-
awturi jgħallmu li “although share capital is represented by 
real capital, the value of shares does not always 
correspond to that of the underlying net assets.  The value 
of shares depends on the number of shares offered by 
sellers and sought by buyers at any particular time”116.  
B’mod partikolari, huwa aċċettat li “the nominal value of 
shares provides no measure of their real value, that is, the 
price which a willing purchaser will pay for them.  ... the 
real value is, of course, the one which is of practical 
concern to the shareholder, and is the one which 
underlies many of the rules of company law.”117  Minn dak 
li ħareġ mill-atti tal-kawża, fil-jiem li l-atturi proprio ntalbu 
jiffirmaw iċ-ċessjoni tal-ishma tagħhom fil-Bank ftit hemm 
dubju li qajla kien hawn min ried joħroġ flus minn butu 
biex jixtri dawk l-ishma mingħand l-azzjonisti tal-istess 

Bank, ukoll kieku dawn l-istess azzjonisti kienu mħajra 
jitilquhom minn idejhom;      
 
Illi, fir-raba’ lok, id-dikjarazzjoni li l-ishma ma kien għad 
fadlilhom l-ebda valur hija waħda mill-motivazzjonijiet li 
bihom is-Sekond’Awla tal-Qorti Ċivili awtoriżżat it-
trasferiment (bla konsiderazzjoni) tal-ishma ta’ dawk li ma 
kellhomx il-kapaċita’ ċivili li jagħmlu dan mingħajr l-
awtoriżżazzjoni u l-ħarsien ta’ qorti.  Fi kliem ieħor, dak il-
provvediment ta’ dik il-Qorti kien pronunċjament 
ġudizzjarju tal-qagħda li kienet ħarġet sewwasew f’dak il-
waqt u mhux ta’ impressjoni li ssawret żmien wara l-fatti.  
Din il-fehma ittenniet mill-istess imħallef li ta dak il-
provvediment meta ta x-xhieda tiegħu fuq iċ-ċirkostanzi 
prevalenti dak inhar li l-Qorti tatu118.  Il-Qorti qrat bi tħassib 
il-kummenti qawwija li saru mill-attriċi dwar l-imsemmi 
degriet u l-proċeduri li wasslu għalih:  iżda hija tal-fehma 
sħiħa li, sakemm l-istess provvediment ma jkunx infiċjat 
jew impunjat, ikollu l-karattru ta’ fatt li, bħal sentenza li 
tkun għaddiet f’ġudikat, “pro veritate habetur”; 
  
Illi għall-Qorti dawn huma raġunijiet u ċirkostanzi li jmieru 
l-każ ta’ NBMI fuq din il-kawżali u jdgħajfuha fil-qofol 
tagħha, għaliex minħabba f’hekk ma jistax jingħad li meta 
l-atturi proprio kienu ffirmaw il-kitba rispettiva tagħhom 
biex jassenjaw l-ishma tagħhom kienu qegħdin b’xi mod 
jissimulaw l-istess kitba jew jagħmlu dikjarazzjoni li ma 
għandhiex mis-sewwa.  F’dan ir-rigward, il-Qorti terġa’ 
ssemmi l-kwalifika li saret fil-kitba tal-assenjazzjoni tal-
atturi Benċini u von Brockdorff (dwar il-kundizzjoni tal-
ħtieġa li ssir l-assenjazzjoni) liema kwalifika tieħu tifsira 
tabilħaqq rilevanti għal din il-konsiderazzjoni; 
 
Illi għalhekk il-Qorti ma ssibx li din il-kawżali tal-azzjoni 
attriċi hija mistħoqqa biex twaqqa’ l-kitbiet ta’ 
assenjazzjoni li saru mill-atturi proprio u m’hijiex sejra 
tilqagħha; 
 
Illi dwar il-kawżali li l-atti ta’ trasferiment ma jiswewx 
minħabba li saru b’kitba privata u mhux b’att nutarili 

pubbliku.  Il-partijiet f’din il-kawża ma jaqblux dwar in-
natura tal-atti ta’ trasferiment.  Minħabba li l-kitbiet jgħidu li 
t-trasferiment sar “without consideration”, NBMI tgħid li n-
negozju kien, fis-sewwa, donazzjoni.  L-imħarrkin jiċħdu 
dan u jisħqu li t-trasferiment kien assenjazzjoni ta’ jedd fis-
sura ta’ “att normali ta’ kummerċ”.  NBMI tgħid li 
donazzjoni trid issir, taħt piena ta’ nullita’, b’att pubbliku 
għaliex hekk tgħid il-liġi.  L-imħarrkin jgħidu li, wkoll kieku 
wieħed kellu, għall-grazzja tal-argument, jaċċetta li l-atti 
ta’ trasferiment kienu donazzjoni, dawn kienu ta’ għamla li 
l-liġi nnifisha teżenta milli jsiru b’att pubbliku119; 
 
Illi l-Qorti ma taqbilx li l-kitbiet li ffirmaw l-atturi proprio 
kienu tassew donazzjonijiet favur il-Gvern.  Kif sewwa 
tgħid NBMI fis-sottomissjonijiet tagħha, ħadd mill-
azzjonisti ma’ ffirma l-kitba b’sens ta’ għotja u wisq anqas 
b’mod spontanju li jixhed liberalita’.  Il-fatt li t-trasferiment 
tal-ishma sar mingħajr ma ngħata ħlas ma jġibx b’hekk li 
dak kien kuntratt ta’ donazzjoni.  F’kull każ, il-kitba 
nnifisha tagħmilha ċara li hija “instrument of transfer of 
shares” li jikkostitwixxi għamla ta’ ftehim bejn żewġ 
partijiet magħruf mil-liġi.  Ftehim bħal dan ma jitlobx il-
formalita’ tal-att pubbliku għax il-kitba privata tkun 
biżżejjed120.  Għalkemm dawk l-ishma kienu f’kumpannija 
li kienet bank kummerċjali, fiż-żmien li saru l-kitbiet din il-
formalita’ tal-kitba (u mhux bilfors tal-att pubbliku) kienet 
biżżejjed għas-siwi tat-trasferiment; 
 
Illi għalhekk il-Qorti ssib li din il-kawżali tat-tħassir tal-
kitbiet mertu tal-każ mhijiex mistħoqqa lanqas;    
     
Għal dawn ir-raġunijiet, il-Qorti qiegħda taqta’ u tiddeċiedi 
billi: 
 
Tiċħad it-talba attriċi billi ma ntweriex tajjeb biżżejjed fil-
fatt li, fiċ-ċirkostanzi tal-erba’ persuni li dwarhom saret dik 
it-talba, seħħet xi waħda jew aktar mill-kundizzjonijiet li 
jwasslu għat-tħassir tal-kitba ta’ assenjazzjoni tal-ishma 
minnhom magħmula; u 

Tordna li l-kumpannija attriċi tħallas l-ispejjeż tal-kawża, 
minbarra dawk marbuta mas-sentenza in parte mogħtija 
fil-15 ta’ Ottubru, 2012, li jitħallsu mill-imħarrkin. 
 
 
 

< Sentenza Finali > 
 

---------------------------------TMIEM--------------------------------- 


